
Titulo: Biyaya

Talata: <3 Juan 1:2>

“Minamahal, aking idinadalangin na sa lahat ng mga bagay ay mapabuti ka at magkaroon ng kalusugan, kung paanong nasa mabuti ring kalagayan ang iyong kaluluwa.”

<Panimula> 
Mahal kong mga kapatid kay Cristo, mga miyembro ng mahigit sa 11,000 sangay na iglesya sa Korea at sa buong mundo, mga miyembro ng mga lokal na santuwaryo, mga dumadalo ng pagsamba sa internet sa buong mundo, mga manonood ng GCN, (mga batang dumadalo sa paaralang pang-Linggo),
Hayaan ninyong baguhin ko ng kaunti ang binasa nating talata para sa araw na ito, 3 Juan 1:2.

“Mahal kong mga mananampalataya, idinadalangin ko na mapabuti kayo sa lahat ng bagay at maging malusog kayo kasabay ng pagbuti ng kalagayan ng mga kaluluwa ninyo.”

Ang binasa nating talata ay panalangin na kasama sa sulat ni apostol Juan para kay elder Gaius. 

Madadama natin dito ang pagmamahal ni Juan para sa mga mananampalataya.

Kanino ba talaga nagmumula ang maalab na pagmamahal na ito? 

Ito ay pag-ibig ng Diyos Ama na nagnanais na mapabuti tayo sa lahat ng bagay, at maging malusog kasabay ng pagbuti ng ating mga kaluluwa. 

Tapat ang ating Diyos Ama, palagi Niya tayong binibigyan ng mga biyaya sa buhay natin, tulad ng sinasabi ng talatang ito. 
Hindi nagbabago ang pag-ibig Niya kahit magbago ang panahon at lumipas ang mga taon. 

Itong taong ito, patuloy pa rin Niya tayong binibigyan ng mga biyaya, mula noong Lunar New Year, hanggang sa espesyal na pulong panalanging Daniel, Pasko ng Pagkabuhay, pagdiriwang ng espiritu, at magpahanggang ngayon.

Sa mensahe natin ngayon, sasabihin ko sa inyo ang mga dahilan kung bakit binibigyan tayo ng Diyos Ama ng napakaraming biyaya. 

Sa pamamagitan nito, inaasahan ko na mas maiintindihan ninyo ang pag-ibig ng Diyos Ama at mas maitatanim ito sa kaibuturan ng mga puso ninyo. 

Nawa’y matupad sa mga buhay ninyo ang talatang binasa natin, idinadalangin ko ito sa pangalan ng Panginoon!

<Pinakamahalaga> 
Mahal kong mga kapatid kay Cristo, bakit patuloy tayong binibigyan ng Diyos Ama ng mga biyaya?
Una, dahil maalab ang pagsulong ninyo sa pagpapakabanal.

Totoong mabuti ang ginagawa ninyo!

Maraming nasasayang na buhay ng tao dahil ginagamit ito para magkaroon ng kayamanan, katanyagan, at kapangyarihan.

Pero handa kayong ipagpapalit ang lahat ng mga pag-aari ninyo para magkaroon ng tapat na puso na hindi nakikita o nahahawakan. 

Ibinigay ninyo ang kabataan, kaalaman, katanyagan, kapangyarihan, pati ang kayamanan at oras ninyo para sa kaharian ng Diyos.

Habang marami ang nag-iisip kung paano magkakaroon ng mas maraming pera at mas malaking respeto mula sa ibang tao, nag-iisip kayo ng mga paraan kung paano makapagbibigay ng mas malaki sa Diyos at makapagpapakumbaba at makapaglilingkod sa iba tulad ng ginawa ng Panginoon na naghugas ng mga paa ng mga disipulo. 

Kung minsan, nababahala kayo sa mga kasamaan sa puso ninyo tulad ng galit, poot, at sama ng loob na hindi ninyo maiwaksi.

Bakit nagsisikap kayong maiwaksi ang kasamaan? 

Ito ay sapagkat nais ninyong tularan ang Diyos Ama na banal, walang bahid, at malinis.

At nais din ninyong makarating sa Bagong Jerusalem kung saan naroon ang Diyos Ama at ang Panginoon, at ang mga ama ng pananampalataya na nagsikap magkaroon ng tapat na puso at perpektong pananampalataya.

Bukod dito, batid ninyo na ang pagbuti ng mga kaluluwa ninyo ay pangunahing kasagutan sa mga problema sa buhay at ang pangunahing kondisyon para tumanggap ng mga biyaya.

Kung minsan, may mga panahon na gusto ninyong sumuko kapag wala kayong nakikitang magandang resulta sa pagsisikap ninyo.

Tulad ng mga anak ni Israel na nagsabing babalik na lang sila sa Ehipto nang hindi nila makita ang lupain ng Canaan, nais din ninyong bumalik sa kamunduhan. 
Pero muli kayong nagdesisyon na tumuon sa Ama at sa Bagong Jerusalem.

Sinasabi ng Filipos 1:6, “Ako’y panatag sa bagay na ito, na ang nagpasimula sa inyo ng mabuting gawa ay Siyang magtatapos nito hanggang sa araw ni Jesu-Cristo.”

At sa Mga Awit 126:5, “Yaon nawang nagsisipaghasik na luhaan, ay mag-aani na may sigaw ng kagalakan.” Pinaniniwalaan ninyo ang batas na ito ng espirituwal na kaharian.

Kung nagpapatuloy sa pagsulong patungo sa kabanalan kayong mga may ganitong klaseng pananampalataya, tatanggap kayo ang mga biyaya kahit ilang beses kayong nagkamali.

Habang ipinapakita ninyo ang inyong pananampalataya, kahit hindi ninyo nakita agad ang bunga ng espiritu at ng buong espiritu, binibigyan kayo ng Diyos ng pagpapala at biyaya na katumbas ng sukat ng pananampalataya ninyo. 

Kung hindi ninyo nadarama ang mga pagpapalang ibinibigay, tingnan ninyo kung naaalala ninyong magpasalamat o kung kampante na kayo sa kalagayan ninyo.

At suriin din ninyo kung hinahangad din ninyong maging espirituwal o mga biyayang kasama ng pagiging banal. 

Sa sulat ni Juan para kay elder Gaius, isinulat niya ang sumusunod:

Sinasabi ng 3 Juan 1:4, “Wala ng higit pang kagalakan para sa akin na gaya nito, na marinig na ang aking mga anak ay lumalakad sa katotohanan.”

Makikita sa mukha ninyo ang kasiyahan ninyo.

Kaya kung nakikita ng Diyos Ama na lumalakad ang mga anak Niya ayon sa katotohanan, at nalulugod Siya, ipapakita Niya ang kagalakang ito.

Ibig sabihin, pasisiyahin din Niya ang mga anak Niya.

Kung magpapalugod sa Diyos Ama ang pagsisikap ninyong maging banal, mararanasan ninyo ang kapayapaan at mga biyaya kahit sa panahahong mahirap ang buhay.

Ang pagsisikap ninyong maging banal ay napakahalaga at pinagpala. 

Kaya, magpursigi kayo sa pagpapakabanal, pilitin ninyong makarating sa Bagong Jerusalem, idinadalangin ko ito sa pangalan ng Panginoon!

Mahal kong mga kapatid kay Cristo, tinatalakay ko ngayon ang mga dahilan kung bakit patuloy tayong binibigyan ng Diyos ng mga biyaya. 
Ang pangalawang dahilan ay nagtiwala kayo sa pastol na itinalaga ng Diyos.

Ang sumusunod na salaysay ay tungkol sa panahong propeta ng Israel si Eliseo.

May isang mayamang babaing taga-Sunem na mabuti ang pakikitungo kay Eliseo. Hiniling nito sa asawa niya na maglaan ng kwarto para kay Eliseo para makapagpahinga kahit na anong oras kapag dumadalaw ito sa lugar nila. 

Natuwa si Eliseo sa pagtanggap ng babae, binasbasan niya ito. Nagkaroon ito ng anak na lalaki.

Biglang namatay ang anak niya, pero, muli siyang binuhay ni Eliseo.

Hindi nagtagal, nabawi ng mayamang babaing ito ang bahay at lupang nawala sa kanya, salamat kay Eliseo. 

Ibig sabihin, dahil sa tiwalang ibinigay niya sa lingkod ng Diyos na si Eliseo, naranasan niya ang kapangyarihan ng Diyos, na Siyang mayhawak ng buhay, kamatayan, tagumpay at kasawian ng tao.

Paano niya nagawang magtiwala sa isang propeta ng Diyos para magkaroon ng mga biyaya?

Ito ay sapagkat iginalang niya ang Diyos at hinangad niya ang mga espirituwal na bagay.

Kung mabalitaan ng mga tao na may makapagpapakita ng kapangyarihan ng Diyos sa mundong ito, gusto nilang makilala at makita ang taong ito.

Kapag nakita nila ang taong ito, malalaman nila na siya ang lingkod ng Diyos, tulad ng nangyari sa babaing mayaman mula sa Sunem.

Sa 2 Mga Hari 4:9, sinabi niya sa kanyang asawa, “Tingnan mo, aking nahahalata na ito’y isang banal na tao ng Diyos na laging nagdaraan sa atin.”
Dahil iginagalang niya ang Diyos, batid niya na si Eliseo ay lingkod nito sa pamamagitan lang ng nabalitaan niya.

Kaya nang makita niya ito sa unang pagkakataon, inanyayahan niya itong pumasok sa bahay niya, binigyan niya ito ng pagkain.
Dahil sa ginawa ng babaing mayaman, tumanggap siya ng napakaraming biyaya. 

Alam ba ninyo kung bakit umuulan sa isang lugar na matagal nagkaroon ng tagtuyot? At kung bakit ang mga namamatay dahil sa karamdaman ay muling nabubuhay kapag nanalangin ako?

Batid ninyo kung paano tinutupad ng Diyos ang kalooban Niya sa pagwawakas ng panahon sa pamamagitan ng pastol na itinalaga Niya.

Nagtiwala sa pastol ang mga nakaranas ng buhay na Diyos; mga nakatanggap ng solusyon sa mga hindi pangkaraniwang problema, mga nagkaroon ng mga biyayang hindi nila inakalang tatanggapin nila. Dahil ang pagtitiwala nila ay nagmumula sa pag-ibig na hindi nagbabago.

Kung nagbabahagi ako ng malalalim na espirituwal na kaalaman na mahirap maintindihan ng mga taong ito, nananalangin sila para maintindihan nila ang mga ito.

At dahil naniniwala sila na tutuparin ng Diyos ang kalooban Niya sa pamamagitan ng pastol, hinihiling nila nang may pagpapakumbaba ang mabuting kalooban Niya.

Siyempre, mayroong pag-aalinlangan ang ibang mga miyembro ng iglesya na maliit ang pananampalataya, nanghuhusga sila. 

Binibigyan din ng Diyos ng pagpapala ang mga taong ito sa iba’t ibang paraan para makaunawa sila.

Kamakailan lang, bumangga sa isang trak ang motorsiklo ng isang lalaking mananampalataya, nakatulog kasi siya habang nagmamaneho. 

Pero, iniligtas siya ng Diyos, ni wala siyang pasa o baling buto. 

Pagkatapos niyang maranasan ang kapangyarihan ng Diyos sa pamamagitan ng pastol, pinagsisihan niya ang hindi niya pagsunod sa banal na araw ng Panginoon, hindi pagkakaloob ng tamang ikapu, at pag-iisip ng masama tungkol sa pastol.

At dahil umasa siya na makakarating sa langit, lumakas ang loob niya na magagawa niyang magbago.

Makikita natin dito na magbabago ang lakas ng espiritu natin, depende ito kung nagtitiwala tayo sa pastol o hindi.

Magpahanggang ngayon, nagpapakita ang Diyos ng hindi mabilang na ebidensya para magtiwala kayo sa pastol.

Dahil nakita ninyo ang lahat ng ito, dapat mas malaki at mas malalim ang tiwala ninyo sa pastol kaysa sa iba.

Naway magkaroon kayo ng mabuti at perpektong pagtitiwala para maranasan ninyo ang masaganang pagpapala, idinadalangin ko ito sa pangalan ng Panginoon!

Mahal kong mga kapatid, 

Ang pangatlong dahilan kung bakit patuloy tayong binibigyan ng Diyos ng mga biyaya ay para luwalhatiin natin Siya.

Hindi dinidiktahan o pinipilit ng Diyos na luwalhatiin Siya ng mga anak Niya.

Nagbibigay muna Siya ng mga biyaya, mga sagot sa mga problema, kasiyahan, at kagalakan para kusang-loob silang luluwalhati sa Kanya.

Tinatalakay sa Deuteronomio 4:35 ang dahilan kung bakit inilabas ng Diyos ang mga Israelita mula sa Ehipto, “Ipinakita sa iyo ito, upang makilala mo na ang PANGINOON ay Siyang Diyos; wala nang iba liban sa Kanya.”

At mahigpit na sinasabi ng Diyos sa Isaias 42:8, “Ako ang PANGINOON, iyon ang Aking pangalan; hindi Ko ibibigay sa iba ang Aking kaluwalhatian, o ang Akin mang kapurihan sa mga larawang inanyuan.”

Ang ating Diyos lang ang makapagbibigay ng mga kasagutan at mga biyaya, hindi ito magagawa ng mga imaheng sinasamba.

Siya ang Diyos na buhay na karapat-dapat purihin.

Lalo na sa iglesyang ito, umaapaw ang mga patotoo tungkol sa mga kasagutang tinanggap at mga biyaya, kaya umaapaw din ang pagpapasalamat at mga papuri.

Nagtiwala kayo na mapapabuti ang kaluluwa ninyo habang nagsisikap kayo na maging banal, at natitiyak ninyong tatanggap kayo ng mga biyaya kung magtitiwala kayo sa inyong pastol.

Habang nagiging mabuti ang kalagayan ng kaluluwa ninyo, lahat ng bagay sa buhay ninyo ay bubuti, lulusog kayo, kaya magiging masaya ang buhay ninyo.

Batid ninyo dahil naranasan ninyo na kahit hindi pa kayo lubos na banal, magiging mapayapa pa rin ang buhay ninyo, ligtas sa kahirapan, karamdaman, o kalamidad kung magtitiwala kayo sa pastol. 

Ang pinagpalang buhay ninyo ngayon ay nagsisilbing halimbawa ng buhay na makakamit ninyo sa langit kapag natapos na ang panganalaga ng sangkatauhan.

Nakasulat sa Pahayag 21:3-4 ang tungkol sa buhay sa langit.

“Masdan ninyo, ang tabernakulo ng Diyos ay nasa mga tao. Siya’y maninirahang kasama nila, at sila’y magiging bayan Niya. Ang Diyos mismo ay makakasama nila, at Siya’y magiging Diyos nila. At papahiran Niya ang bawat luha sa kanilang mga mata, at hindi na magkakaroon ng kamatayan; hindi na rin magkakaroon pa ng pagdadalamhati, o ng pagtangis man, o ng kirot man; sapagkat ang mga unang bagay ay lumipas na.”

At sa huling bahagi ng Pahayag 5:13, sinasabi, “Sa Kanya na nakaupo sa trono at sa Kordero ay ang kapurihan, karangalan, kaluwalhatian, at kapangyarihan, magpakailanman.” Mababasa natin na walang katapusan ang papuri at pagsamba sa langit. 

Ang Bagong Jerusalem ang pinakamasayang lugar, binabalot ito ng kaluwalhatian ng Diyos, tunay na kamangha-mangha ang lugar na ito.

Nagtitiwala kayo sa Diyos na kumikilos sa buhay natin, tumatanggap Siya ng mga pagluluwalhati kahit ngayon.

Nagtitiwala din kayo na kukunin tayo ng Panginoon at dadalhin tayo sa mga tirahan sa langit, nakasulat ito sa Biblia.

Sa pananampalataya at pag-asang ito, tatanggapin ninyo ang kaluwalhatian ng Bagong Jerusalem kung magiging mabuti ang kalagayan ng kaluluwa ninyo at kung maibabalik ninyo ng buo ang nawalang wangis ng Diyos.

Ang nakaraang pagdiriwang para sa espiritu ay pag-ibig ng Diyos, nais Niyang ipadama sa atin ngayon ang kaluwalhatian, para hangarin natin ito at sapilitang kunin.

Nawa’y tanggapin ninyo ang lahat ng mga biyaya at kaluwalhatian ng Diyos na may Tatlong Persona na nagbibigay ng umaapaw na mga biyaya at kaligayahan. Idinadalangin ko ito sa pangalan ng Panginoon!

<Pangwakas> 
Mahal kong mga kapatid kay Cristo, ang mga dahilan kung bakit patuloy na binibigyan ng mga biyaya ng Diyos ang iglesyang ito ay:

Una, maalab ang pagsulong ninyo patungo sa pagpapabanal, pangalawa, nagtiwala kayo sa pastol na itinalaga ng Diyos, at pangatlo, nais ng Diyos na tumanggap ng kaluwalhatian.

Kamakailan lang, napakinggan ninyo ang mga patotoo ng mga miyemro ng Moldova Manmin Church, naniniwala ako na naantig ang mga puso ninyo.

May isang taong may karamdamang walang lunas, ilang linggo na lang ang buhay niya, pero himalang gumaling siya dahil sa panalanging lumalampas sa lugar at panahon. Marami pang ibang mga patotoo tungkol sa kanilang paggaling, pero karamihan sa mga patotoo ay nagsasabing napawi ng ebanghelyo ng kabanalan ang uhaw ng espiritu nila.

Sinabi ni Maxim Chuvachuk:

“Pinuspos ang espiritu ko at binigyan ako ng pag-asang makarating sa langit ng mga sermon ng pastor. Sinisikap kong gawin ang mga naririnig ko sa mga sermon. Buong buhay niya, tinatanggap ng Punong Pastor ang ebanghelyo ng kabanalan. Naniniwala ako na kung nagmula sa Diyos ang mga mensahe, matutupad ang mga ito sa totoong buhay. 

Habang isinasabuhay ko ang mga mensahe, nagbago ang buhay ko, tumanggap ako ng mga biyaya. Naranasan ko ang mga mensahe sa buhay ko. Natanto ko ang tunay na pagmamahal ng Diyos. Taos-puso kong pinasasalamatan ang Punong Pastor, ang minamahal kong pastol, na nagbabahagi sa akin ng mahalagang salita ng Diyos, at gumagabay sa akin sa tunay na buhay.”

Mga kapatid, paano ako kinilala ng kapatid na ito bilang pastol at sumunod sa ebanghelyo ng kabanalan sa buhay niya kahit hindi pa kami magkakilala?

Ito ay sapagkat nagugutom at nauuhaw siya sa katuwiran.

Mayroon ba dito na magsasabi, “Bakit walang pagbabago sa buhay ko kahit napakaraming mensahe na ang pinakinggan ko sa iglesyang ito sa loob ng napakatagal na panahon?”

Umasa kayo sa 99% ng sukat ng katarungan na pinuno ng pastol para sa inyo. Tutulungan nitong magbago ang kahit na sinong gustong magbago.

Tumanggap nawa kayo ng mga biyaya bukas, sa araw ng mga biyaya, kasabay ng inyong paghahangad na maging banal at magtiwala kayo sa pastol, idinadalangin ko sa pangalan ng Panginoon!

